
 � Şəxsiyyətsiz tarix yoxdur. Tarixi şəxsiyyətlər isə 
dünyaya zəruri bir missiyanı gerçəkləşdirmək üçün gəlir, 
öz xalqının, bəzən də bəşəriyyətin taleyində önəmli rolları 
ilə silinməz izlər qoyurlar. Azərbaycan çoxəsrlik şanlı 
tarixi boyu insan fəaliyyətinin bütün sahələrində dünyaya 
nadir şəxsiyyətlər bəxş etmişdir. Bu mənada, son yarım 
əsrdə xalqımızın itirilmiş dövlət müstəqilliyinin bərpası 
ilə sonuclanan hərtərəfli tərəqqisi Vətən tarixində ilk dəfə 
ümummilli lider səviyyəsinə yüksəlmiş ulu öndər Heydər 
Əliyevin adı və əməlləri ilə bağlıdır.

Ümumxalq məhəbbəti qazan-
mış dahinin, xalqının azadlıq və 
müstəqillik arzularını gerçəkliyə 
qovuşdurmuş ümummilli liderin, 
möhkəm dayaqlar üzərində müstəqil 
dövlət qurmuş qüdrətli rəhbərin – 
Heydər Əliyevin əbədiyyətə qovuş-
duğu  12 dekabr milyonlarla insanın, 
bütün azərbaycanlıların müqəddəs 
hüzn günüdür. Bu kədərli hadisədən 
13 il ötür. Bu illər ərzində Heydər 
Əliyevin xalqımızın və dövlətimizin 
taleyi ilə bağlı böyük arzularının 
inamla gerçəkləşdirilməsi ulu öndərin 
əziz və unudulmaz xatirəsinə ehtira-
mın bariz ifadəsidir.

Bugünlərdə ulu öndərin növbəti 
anım gününü xalqımız böyük hörmət 
və ehtiramla qeyd edir. Yenə də 
onun uyuduğu Fəxri xiyaban  say-
sız-hesabsız insanın böyük qürur və 
qədirbilənliklə  yad etdiyi məkana 
çevrilmişdir. Bu sonsuz ehtiram 
ümummilli liderin əbədi uyuduğu ün-
vana xalqımızın həmişə sevgi- sayğı-
larla üz tutacağının təsdiqidir. Bütün 
mənalı həyatını xalqının xoşbəxtliyi 
və azadlığı uğrunda sərf etmiş Heydər 
Əliyevin gördüyü misilsiz işlər kimi, 
onun xatirəsi də əbədi anılacaqdır. 

Bəşər tarixi sübut edib ki, 
yalnız tək-tək dövlət başçıları öz 
xalqı qarşısındakı xidmətlərinə 
görə ümummilli liderlikdən əlavə, 
həm də öz millətinin qəlbində və 
tarixində müqəddəslik zirvəsinə 
çata bilmişdir. Zəmanəmizin ən dahi 

şəxsiyyətlərindən biri, xalqımızın bö-
yük oğlu Heydər Əliyevə də məhz öz 
millətinin qəlbində və onun çoxəsrlik 
tarixində müqəddəslik zirvəsinə 
yüksəlmək səadəti nəsib olmuşdur. 
Heydər Əliyev kimi xalqına hədsiz 
bağlı olan şəxsiyyətlərin ömrü yalnız 
onun yaşadığı illərlə ölçülmür. Arzu-
əməllərini öz millətinin tale kitabına 
yazmış Heydər Əliyevin xatirəsi  
ürəklərdə özünə doğma yuva qurmuş, 
gələcəkdə də qədirbilən xalqımızın 
qəlbində yaşayacaqdır.

Ümummilli lider Heydər Əliyev 
fəaliyyətinin hər bir məqamı ilə 
xalqın, dövlətin, cəmiyyətin və 
onun üzvlərinin mənafeyinə xidmət 
etmişdir. Bu insan Azərbaycan 
torpağının, dövlətinin, xalqının 
bütövlüyü uğrunda fədakarlıqla 
çalışmış, müstəqilliyimizin 
möhkəmləndirilməsi, 
dövlətçiliyimizin inkişafı, demok-
ratiyanın genişləndirilməsi, xalqın 
rifahının daha da yaxşılaşdırılması 
üçün mümkün ola bilən hər bir işi 
görmüşdür. 

Görkəmli dövlət xadimi Heydər 
Əliyevin ictimai-siyasi fəaliyyəti 
böyük bir epoxanı əhatə edir. 
Dünyada 35 illik bir dövrün aparıcı 
şəxsiyyətlərindən, əsas simalarından 
olan Heydər Əliyevin böyük siyasətdə 
keçdiyi çətin və şərəfli yol, sərt və 
mürəkkəb məqamlarda onun tutduğu 
obyektiv və qəti mövqe, atdığı düşü-
nülmüş addımlar, əldə etdiyi ciddi və 

mühüm nəticələr, əslində, çox mənalı 
və ibrətamiz məktəbdir.

Bu təlim beynəlxalq si-
yasi aləmdə və Azərbaycanda 
özünəməxsus yeri və əhəmiyyəti 
olan, tarixə düşən, hər yeni mərhələ 
üçün aktuallıq və müasirlik kəsb 
edən, həmişəyaşarlıq qazanan Heydər 
Əliyev siyasi məktəbi kimi özü-
nü təsdiq etmişdir. Eyni zamanda, 
Heydər Əliyevin qiymətli siyasi irsi 
– məruzələri, nitqləri, çıxışları, imza-
ladığı tarixi qərarlar və sərəncamlar, 
hətta verdiyi tapşırıq və tövsiyələr 
küll halında həmin böyük siyasət 
məktəbinin ən dəyərli dərslikləridir. 
Heydər Əliyevin simasında böyük, 
əbədiyaşar siyasətin nəzəriyyəsi və 
təcrübəsi bütün zənginliyi ilə vahid 
məcrada birləşmişdir. 

Heydər Əliyev epoxası 
bənzərsizdir. Bu epoxanın hər bir 
mərhələsi müasir tariximizin bütöv bir 
səhifəsini təşkil edir ki, onun da hər 
bir sətri ulu öndərin qüdrətli əlləri ilə 
yazılmışdır. Azərbaycanın və böyük 
türk dünyasının müdrik lideri Heydər 
Əliyevin fəaliyyəti öz əhəmiyyəti 
etibarilə ölkəmizin hüdudlarından  
kənara çıxaraq, zəngin məna tutumu 
ilə bəşəri zirvəyə yüksəlmişdir. Ulu 
öndərimiz zamanı qabaqlayan, onun 
fövqündə dayanan cahanşümul bir 
şəxsiyyətdir. Bu dahi insan təkcə öz 
zəmanəsi üçün yaşamamış, yalnız öz 
dövrünün qayğıları ilə məşğul olma-
mışdır. 

Azərbaycanın yetirdiyi çox böyük 
şəxsiyyət – ümummilli liderimiz 
Heydər Əliyev müasir dövlətimizin 
ideoloji-siyasi əsaslarını tarixi irs 
və milli-mənəvi dəyərlər zəminində 
yaradaraq onu praktik surətdə 
gerçəkləşdirmiş dahi strateqdir. Yalnız 
bir yöndə – bütöv və tam həqiqət yolu 
ilə gedən və böyük uğurlar qaza-
nan ulu öndər Azərbaycan xalqının 
tarixində yeni bir mərhələ açmışdır. 
Əsl vətəndaş, tarixi şəxsiyyət və 
ümummilli lider kimi Heydər Əliyev 

millətini, torpağını fəlakətdən qurtar-
mış, onu çevriliş, qiyam cəhdlərindən 
hifz edərək dirçəliş və inkişafa doğru 
yönəltmiş, cəmiyyətdə özünəinam 
hissini bərpa etmiş, ölkəmizdə sabit-
lik və firavanlığa təminat yaratmışdır.

Öz təbiəti etibarilə cəmiyyəti 
həmişə irəli aparan, qabaqcıl və 
mütərəqqi qüvvələrə dayaq olan, 
sabahkı gün, insanların xoş gələcəyi, 
gözəl arzular və xəyallar haqqında 
düşünən və onları reallığa çevirən 
bir şəxsiyyətin həyat amalı ancaq 
həqiqətə bağlı olmuşdur. “Mənim 
həyat amalım bütün varlığım qədər 
sevdiyim Azərbaycan xalqına, 
dövlətçiliyimizə, ölkəmizin iqtisadi, 
siyasi, mənəvi inkişafına xidmət 
olub” – deyən böyük rəhbərin 
dövlətçiliyimizin ən ağır günlərində 
göstərdiyi qətiyyət bu sözlərdəki 
gerçəyi dəfələrlə təsdiqləmişdir. 

Azərbaycanı bəşər siviliza-
siyasının beşiyi olan ölkələrdən 

biri, xalqımızı isə zəngin və unikal 
bir mədəniyyətin övladları adlan-
dıran Heydər Əliyevin ən böyük 
xidmətlərindən biri  şərəfli keçmişini, 
tarixi irsini, milli-mənəvi dəyərlərini 
onun özünə qaytarması, zəngin 
adət-ənənələrimizin yaşarılığını 
himayə etməsidir. Azərbaycançılıq 
məfkurəsinin formalaşması, milli 
ruhun yüksəlişi, milli özünüdərkin 
hər cür buxovdan azad olun-
ması, dövlətçilik arzularımızın 
gerçəkləşməsi də onun ideya-nəzəri 
fəaliyyəti ilə bağlıdır. 

Ulu öndərin qeyri-adi şəxsiyyəti, 
siyasətçi və dövlət xadiminə xas 
böyük istedadı bizim hamımıza, 
onun müasirlərinə və həmvətənlərinə 
dərin təsir bağışlayır, siyasətçilərin, 
tədqiqatçıların və jurnalistlərin 
diqqətini daim özünə cəlb edir. 
Heydər Əliyev fenomeninə maraq 
illər ötdükcə azalmır, əksinə, getdikcə 
daha da artır. Ölkəmizdə və xaricdə 
çap edilən bir çox yazılarda, tədqiqat 
əsərlərində Heydər Əliyevin həyat 
və fəaliyyətinin, siyasətinin və mahir 
idarəçilik bacarığının yeni-yeni 
cəhətləri əksini tapmaqdadır.

XX əsr Azərbaycan tarixinin ən 
parlaq siması olan Heydər Əliyevin 
siyasi obrazı xalqın dövlətçilik şüuru-
nun, tarixin sınağından şərəflə çıxmış 
bütöv bir idarəçilik məktəbinin, 
müasir ictimai-siyasi fikrin davamlı 
axarının canlı mənzərəsini təşkil 
edir. Azərbaycanın çağdaş intibah 
mərhələsinin banisi Heydər Əliyevin 
şəxsiyyəti tükənməz və öyrənildikcə 
dəyəri artan bir xəzinədir. Dövlətçilik 
tariximizin özünəməxsus bir 
mərhələsi olan sovet dövründə də bu 
böyük siyasətçi və dövlət xadimi milli 
inkişafımız baxımından əvəzolunmaz 
nailiyyətlərə imza atmış,  respubli-
kamızda milli idarəçilik prinsiplərini 
bərqərar edərək, xalqın milli mənlik 
şüurunun oyanmasına, milli- mənəvi 

dəyərlərin cəmiyyətin prioritetinə 
çevrilməsinə nail olmuşdur.

Keçmiş SSRİ-nin rəhbərliyində 
çalışdığı 1982–1987-ci illərdə  ulu 
öndərin idarəçilik istedadı, tükənməz 
enerjisi və misilsiz işgüzarlığı 
sayəsində İttifaq dövlətinin bir sıra 
irimiqyaslı layihələri uğurla həyata 
keçirilmişdir. Heydər Əliyev feno-
meninin Ümumittifaq miqyasında 
etiraf olunması bir həqiqət idi və 
məhz o illərdə Azərbaycanın gələcək 
inkişafı ilə bağlı çoxsaylı qərarların 
qəbul edilməsi də ulu öndərin misilsiz 
xidmətləridir.

Böyük sınaqlardan çıxmış 
Heydər Əliyev siyasi kursunun 
nüvəsini, cövhərini milli dövlətçilik 
təlimi təşkil edir. Böyük dövlət 
xadimi Heydər Əliyevin uğrunda 
mübarizə apardığı, əməli fəaliyyəti 
ilə əsas konturlarını müəyyən etdiyi 
milli dövlətçilik təliminin əsasında 
azərbaycançılıq məfkurəsi dayanır. 

Heydər Əliyevə görə, azərbaycançılıq  
müstəqil dövlətin daxilində ümum-
xalq həmrəyliyini təmin edən vahid 
Vətən idealının təcəssümüdür. Bu 
mənada azərbaycançılıq Heydər 
Əliyev siyasi kursunun şah damarıdır, 
ana xəttidir.

 Ölkəmiz bu yaxınlarda mühüm 
əhəmiyyət kəsb edən bir hadisənin – 
Azərbaycanın müstəqilliyinin 25-ci 
ildönümünü qeyd etdi. Azərbaycanın 
dövlət müstəqilliyi dahi şəxsiyyət, 
görkəmli dövlət xadimi, ulu öndər 
Heydər Əliyevdən bizə yadigardır. 
Azərbaycan öz milli-siyasi azadlığı 
uğrunda mübarizəyə 1988-ci ildə 
qalxsa da, öz dövlət müstəqilliyini 
1991-ci il oktyabrın 18-də elan etsə 
də, gerçək milli-siyasi azadlığın nə 
demək olduğunu xalqımıza Heydər 
Əliyevin ölkəyə tarixi qayıdışından 
sonrakı dövr anlatdı.

1993-cü ilin iyununda xalqın 
təkidli tələbi ilə hakimiyyətə gələn 
ulu öndər zəngin siyasi təcrübəsi, 
yüksək idarəçilik bacarığı, Vətənə 
olan tükənməz sevgisi sayəsində 
Azərbaycanın dövlət müstəqilliyini 
təhlükədən qurtardı. Böyük xi-
laskar ölkədə xaos və anarxiyanı, 
cəmiyyətdə hökm sürən iqtisadi-siyasi 
və mənəvi-psixoloji gərginliyi aradan 
qaldırdı. Müstəqil Azərbaycan Res-
publikası möhkəm əsaslar üzərində 
yeni inkişaf xəttini tutdu. 

Ümummilli lider Heydər Əliyev 
"Müstəqilliyi qorumaq onu əldə 
etməkdən qat-qat çətindir" məntiqi 
ilə nəhəng dövlət quruculuğu 
işlərinə başladı. Ulu öndər qarşıya 
çıxan bütün maneələrə qarşı möv-
qe və iradəsini qəti şəkildə qoy-
du. Azərbaycanın səsi ən nüfuzlu 
beynəlxalq təşkilatların kürsüsündən 
gəldi. Müstəqilliyin əvəzsiz nemət 
olduğunu və xalqın tarixi taleyində 
çox önəmli  rol oynadığını böyük 
qürur hissi ilə bəyan edən millət atası 

Azərbaycanın müstəqilliyini əbədi və 
dönməz etdi. 

Böyük dövlət xadimi Heydər 
Əliyevin Azərbaycana rəhbərliyinin 
ikinci mərhələsi yenicə qazanıl-
mış, sadəcə, elan olunmuş dövlət 
müstəqilliyini itirilmək təhlükəsi 
qarşısında qalan ölkəmizin ictimai-
siyasi, iqtisadi-hərbi problemlərinin 
uğurlu həlli ilə tarixi hadisəyə 
çevrildi. Vətənimizin ərazi bütövlü-
yünün qorunub saxlanılması, ölkənin 
parçalanma təhlükəsinin aradan qaldı-
rılması Heydər Əliyevin müstəqilliyin 
gerçək mənada möhkəmləndirilməsi 
yollarındakı danılmaz xidmətidir. 
Azərbaycanda bərqərar olan sabitlik 
Heydər Əliyev tərəfindən ölkəmizə 
bəxş edilmiş böyük ərməğandır, 
əvəzsiz nemətdir. Sabitlik Heydər 
Əliyev inkişaf strategiyasının siyasi-
ideoloji və hüquqi təminatıdır. 

“Hamımızın bir Vətəni var. Bu, 
Azərbaycandır!” – müdrik kəlamının 

da müəllifi ulu öndərdir. Xalqımı-
zın çoxəsrlik arzu və ideallarından 
doğulmuş Heydər Əliyev qeyrəti 
Azərbaycanın gücü və qüdrətidir! 
Heydər Əliyev sovetlər dönəmində 
beynəlmiləlçilik təbliğatında yaxın 
keçmişi unutdurulan xalqa dilini, 
mənəviyyatını, milli şüurunu qaytaran 
liderdir. Heydər Əliyev həm də fəlakət 
anında millətinin itirdiyi böyüklüyü, 
aliliyi yenidən qaytaran xilaskardır!

Heydər Əliyevin fiziki yoxlu-
ğundan Azərbaycan xalqını 13 il 
ayırır. Bu illər ümummilli liderin 
ideya və idarəçilik məktəbinin 
əbədiyaşarlığının növbəti sübutu 
olmuşdur.  Məhz ulu öndər Heydər 
Əliyevin siyasi kursuna əsaslanan, 
yaradıcı şəkildə zamanın nəbzinə 
uyğun yeni keyfiyyətə köklənən, 
maksimum milli mənafeyə söykənən 
dövlət siyasəti hesabına doğma 
Azərbaycanımız zəngin sərvətləri, 
əlverişli geostrateji mövqeyi, 
tükənməz mədəniyyəti və ənənəvi 
tolerantlığı ilə dünyanın diqqət 
mərkəzindədir. 

Heydər Əliyev siyasi kursu 
daim inkişafda olan bir təlim olaraq 
yaşayır və həmişə müstəqilliyimizin 
daha da möhkəmləndirilməsinə 
təkan verir. Azərbaycan Respubli-
kasının Prezidenti İlham Əliyev bu 
böyük sınaqlardan çıxmış dövlətçilik 
strategiyasını yaradıcı şəkildə və 
böyük səriştə ilə davam və inkişaf 
etdirir. Müasir dövrün görkəmli 
siyasətçisi və dövlət xadimi kimi 
möhtərəm Prezidentimiz üçün böyük 
siyasətdə, beynəlxalq münasibətlərdə, 
ölkədaxili məsələlərin həllində, dövlət 
idarəçiliyində Heydər Əliyev siyasi 
təlimi möhkəm təməl, ən etibarlı 
bünövrə və böyük bələdçidir. İlham 
Əliyev hakimiyyəti həmin qranit 
dövlətçilik pyedestalı üzərində ucalır.

Məhz bunun nəticəsi olaraq 
Azərbaycan hazırda dünya miqya-

sında özünün milli iqtisadi inkişaf 
modeli olan, qısa müddətdə makro-
iqtisadi göstəricilər əldə edən, tam 
müstəqil siyasət yürüdən dövlət 
kimi tanınır. Bu gün Azərbaycanda 
xalqla hakimiyyət arasında çox güclü 
mənəvi birlik, həmrəylik mövcuddur. 
Məhz bu birlik sayəsində ölkə iqtidarı 
son illərdə böyük iqtisadi, siyasi, 
mədəni  layihələrə müəlliflik edir.  
Bütün bu layihələr və təşəbbüslər, 
ümumilikdə, Azərbaycanın daxili 
və xarici siyasətdə mədəniyyətə, 
intellektə, humanizmə və sülhə 
əsaslanan addımlarının məntiqi 
nəticəsidir.

 Ulu öndərin zəngin irsi-
ni, həmçinin müəllifi olduğu 
azərbaycançılıq fəlsəfəsini, 
azərbaycançılıq ideyasını təbliğ 
etmək, gələcək nəsillərə çatdır-
maq missiyasını öhdəsinə götürən 
Heydər Əliyev Fondunun rəhbəri, 
birinci xanım Mehriban Əliyeva 

zamanın tələblərinə cavab verən 
dəyərli layihələr həyata keçirir. Bu 
şərəfli vəzifələr naminə çalışmaq və 
əlindən gələni əsirgəməmək hər bir 
azərbaycanlının müqəddəs borcudur. 
Heydər Əliyev ideyalarına sadiq qal-
maq, bu ideyaları daim irəli aparmaq, 
vətəndaşlıq borcunu yerinə yetirmək 
hər bir azərbaycanlının ən ümdə 
vəzifəsidir.

Ulu öndər Heydər Əliyevin əziz 
xatirəsi Nəsimi rayonunun hər bir 
sakininin qəlbində yaşayır. Rayonu-
muzun sakinləri Heydər Əliyev siyasi 
məktəbinin yetirməsi və onun layiqli 
davamçısı möhtərəm Prezidentimiz 
İlham Əliyevin siyasi xəttini qəlbən 
müdafiə edir və bu siyasətin xalqımızı 
firavan gələcəyə aparacağına tam 
əminliklə inanırlar.

Unudulmaz rəhbərimiz Heydər 
Əliyevin Naxçıvandan Bakıya, 
oradan isə Kremlə uzanan, daha 
sonra yenidən Bakıda ən ali kürsüdə 
davam edən həyat yolu Azərbaycanın 
tarixinin şərəf salnaməsidir. Bu 
dahi insan həm də uğurun, ədalətin 
təcəssümü, idarəçiliyin daim yaşa-
yan canlı əfsanəsidir. Heydər Əliyev 
Azərbaycanın müstəqilliyinin əbədi 
rəmzidir!

Bu gün biz ümummilli lider 
Heydər Əliyevin nə qədər dahi 
şəxsiyyət və uzaqgörən siyasətçi 
olduğunu bir daha dərk edirik. Bu 
gün tam əminliklə deyə bilərik ki, ulu 
öndər Heydər Əliyevin davamlı milli 
inkişafa təminat yaradan ideyaları 
yaşayır, dövlətimizin, xalqımızın 
gələcək uğurlarına nur saçır. Heydər 
Əliyev həmişə Azərbaycanladır, daim 
bizimlədir!

Asif ƏSGƏROV, 
Nəsimi Rayon İcra  

Hakimiyyətinin başçısı,  
YAP Siyasi Şurasının üzvü

Heydər Əliyev Azərbaycan 
tarixində ilk ümummilli liderdir

 � Böyük Britaniyanın Avropa İttifaqından (Aİ) 
çıxmasına dair referendumdan sonra mütəxəssislər "köhnə 
qitə"nin siyasi, geosiyasi və hərbi-iqtisadi taleyi ilə bağlı 
analizlərini intensivləşdiriblər. Hazırda Avropanın özündə 
ekspertlər geniş fikir mübadiləsi aparır, təşkilatın mümkün 
transformasiya formalarını müzakirə edirlər. 

Onların sırasında ciddi analizləri 
və proqnozları ilə tanınan Darendorf 
Forumunun builki məruzəsi böyük 
maraq doğurur. Mütəxəssislər hesab 
edirlər ki, bu forum öz analitik 
işlərinə daim ciddi və yüksək hazır-
lıqlı ekspertləri dəvət edir. Buna görə 
də onların hazırladıqları məruzələr 
populist deyil, elmi əsası olan ana-
lizdir. Son olaraq Darendorf Forumu 
Aİ-nin 2025-ci ilə qədər müddətdə 
uğraya biləcəyi transformasiyalar 
barədə geniş proqnostik məruzə 
hazırlayıb. Sənədin bəzi məqamları 
geosiyasi aspektdə maraq doğurdu-
ğundan onlar üzərində dayanmağa 
ehtiyac görürük.

Avropanın problemləri: 
mənbəyi və həlli yolları

Avropa İttifaqının qarşılaşdığı 
böhran mütəxəssisləri bu təşkilatın 
gələcəyi ilə bağlı tədqiqatları 
gücləndirməyə sövq edib. Son 
zamanlar müxtəlif ssenarilərdən 
bəhs edilir, Aİ-nin böyük geosiyasi 
güclərlə münasibətlərinin təhlili 
aparılır. Bu ilin may ayının 25-
27-də Berlində Darendorf Foru-
munda həmin istiqamətdə maraqlı 

müzakirələr keçirilib. Dünyanın 
müxtəlif ölkələrindən 400-dən çox 
ekspert, siyasətçi, jurnalist, iş adam-
ları, ictimai hərəkat liderləri tədbirdə 
iştirak ediblər. Onun ümumi mövzusu 
"Avropa və dünya: təhlükəsizliyə 
olan qlobal təhdidlər və qüvvələr ba-
lansında dəyişmələr" olub. Tədbirdə 
Darendorf Forumunun hazırladığı 
məruzə maraqla qarşılanıb. 

Əvvəlcə onu qeyd edək ki, 
Darendorf Forumunun əsası 2010-
cu ildə Hertie İdarəetmə Məktəbi, 
London İqtisadiyyat Məktəbi və 
Merkator Fondu tərəfindən qoyulub. 
O, məşhur alman sosioloqu Ralf 
Darendorfun (1929-2009) şərəfinə 
yaradılıb. Bir qayda olaraq, burada 
Avropa və dünya siyasətinin aktual 
problemləri müzakirə edilir. Baş-
lanğıcda qurucular yüksək səviyyəli 
simpoziumlar seriyası təşkil ediblər. 
İndi isə bu təşəbbüs Avropanın 
gələcəyinin tənqidi dərkini stimul-
laşdıran alimlərin və siyasətçilərin 
birliyinə çevrilib.

Maraqlıdır ki, forumun 
təşkilatçıları həmişə ciddi 
tədqiqatçıları analitik proqnozlar ha-
zırlamağa cəlb edirlər. Bu səbəbdən 

Darendorf Forumunun hesabatlarına 
böyük önəm verilir, onlar obyektiv 
təhlil kimi qəbul edilir. Bu il hazırla-
nan və 2025-ci ilə qədər olan müddəti 
əhatə edən analitik-proqnostik hesa-
bat da istisnalıq təşkil etməyib.

Son hesabatın hazırlanmasında 
60-dan çox ekspert iştirak edib. Onlar 
Aİ-nin 2025-ci ilədək 18 mümkün 
dəyişmə ssenarilərini proqnozlaş-
dırıblar. Maraqlıdır ki, 10 variantda 
Avropanın siyasi birliyinin çat 
verəcəyinin gözlənildiyi vurğulanır. 6 
ssenaridə pozitiv dəyişikliyə – siyasi 
birliyin yüksələcəyinə yer verilir, 
2-də isə indiki vəziyyətin saxla-
nacağı nəzərdə tutulur. Kəmiyyət 
baxımından bədbin ssenarilər 
üstünlük təşkil edir. Aİ-də inteqra-
siyanın dərinləşməsi istisna edil-
mir, lakin o, bir çox əlavə şərtlərə 
bağlanır. Bütövlükdə, vəziyyətin 
dəyişməyəcəyini proqnozlaşdıranlar 
isə azlıq təşkil edirlər.

Buradan bir mühüm qənaət 
əldə etmək olar: Avropa İttifaqının 
siyasi taleyi barədə mütəxəssislərin 
yekdil fikri yoxdur. Bunun əsas 
səbəbi Avropada maliyyə, siyasi, 
ideoloji və iqtisadi böhranın davam 
etməsidir. Deyilənlərə son dövrlərdə 
təhlükəsizlik faktoru da əlavə olunub. 
Sonuncunu aktuallaşdıran isə terror 
və miqrasiya amillərinin getdikcə 
güclənməsidir. Təsadüfi deyil ki, Aİ 
rəsmiləri böhrandan xilas olmaq üçün 
irəli sürdükləri təkliflərdə müdafiə 

məsələlərinə və hərbi inteqrasiyanın 
genişlənməsinə xüsusi önəm verirlər 
(məsələn, Federika Moqerininin Aİ-
nin transformasiyası ilə bağlı konsep-
siyası haqqında apardığımız analizdə 
həmin məqama geniş yer verilib).

Vurğulanan kontekstdə "Brexit"in 
Avropa siyasi şüurunda və ictimai 
rəyində yaratdığı dəyişiklikləri 
mütəxəssislər ciddi surətdə nəzərə 
alırlar. Düşündürücüdür ki, on-
lar bunun mümkün nəticələrini 
nəzəridən çox, praktiki müstəvidə 
qiymətləndirirlər. Bu isə elmi olaraq 
o deməkdir ki, "Brexit" avropalıların 
şüurunda kök salmış sosial, psixo-
loji və siyasi-ideoloji faktorlarla sıx 
bağlıdır. Onda həmin hadisəni Avropa 
siyasətinin praktiki problemlərindən 
biri kimi qəbul etmək olar. Bu tezisi 
qəbul etsək, onda "Brexit"i Avropa 
siyasi birliyində ilk çat hesab etmək 
olar. Görünür, Darendorf Forumunun 
ekspertləri məhz bu özəlliyi diqqətə 
alaraq Aİ-də siyasi çatların dərinləşə 
biləcəyini proqnozlaşdırıblar. Proble-
min başqa aspekti Avropa İttifaqının 
daxilində gedən sosial-psixoloji, siyasi 
və ideoloji faktorlara bağlıdır. Belə ki, 
analitiklər üzv-dövlətlər arasında fikir 
ayrılığının dərinləşməsini önə çəkirlər.

Daxildən və xaricdən baxış: 
ideoloji "iflic" və  

böyük güclərlə əlaqə

Bir sıra hallarda ekspertlər 
"Aİ-nin iflici" kimi daha sərt ifadə 

işlədir, bunun milliyyətçiliyin 
güclənməsindən qaynaqlandığı 
vurğulanır. Eyni zamanda, iqtisadi 
tənəzzül, hüquqi radikallığın artması, 
populizmin yüksəlişi, milli elitaların 
daxili problemlərin həllinə konsentra-
siya olması, miqrasiya və terrora qar-
şı səmərəli mübarizə konsepsiyasının 
olmaması, insan haqları sahəsində 
geriləmələrin mümkünlüyü ayrıca 
qeyd edilir.

Digər vacib amil kimi Avropa 
elitasının "ictimai rəyi idarəetmə" 
imkanlarını məhdudlaşdıran infor-
masiya texnologiyalarının inkişafı 
göstərilir.

Burada əhəmiyyətlisi odur ki, 
ekspertlər Avropa ölkələrinin əhalisi 
arasında Qərb dəyərlərinin möhkəm 
kök saldığına şübhələrin olmasını 
arqument kimi göstərirlər.  Məsələnin 
çətinliyi ondan ibarətdir ki, mü-
asir informasiya texnologiyaları 

konkret bir ideyanı milyonların əxz 
etməsində ciddi çətinliklər yaradır. 
Avropa dəyərlərini kütləvi olaraq 
əhaliyə yeritmək bu baxımdan 
problemlidir. Əgər insanlar fərqli 
düşünürlərsə, onları vahid mövqeyə 
gətirməyin sosial-psixoloji risklərini 
də unutmaq olmaz. Tarixdə bunun 
nümunəsi kimi ekspertlər SSRİ-nin 

"ictimai rəyi idarəetmə" sahəsindəki 
acı təcrübəsini göstərirlər. Deməli, 
ekspert rəyinə görə, Aİ ciddi ideoloji 
böhran mərhələsindədir. Bunun isə 
böyük fəsadlarının ola biləcəyi şübhə 
doğurmur.

Mütəxəssislər deyilənlərdən  
belə nəticə çıxarırlar ki, Aİ-nin 
geniş mənada iki seçim yolu var: 
birincisi, idarəetməni daha da 
mərkəzləşdirmək, ikincisi, təşkilatın 
deqradasiya riskini azaltmaq, çünki 
bu təhlükə realdır. Bu vəziyyətlərdən 
xilas yolu isə ya Aİ-də təhlükəsizliyi 
möhkəmlətməklə inteqrasiyanı 
dərinləşdirmək, ya da ən azından 
onun indiki səviyyədə birliyini 
saxlamaqdır. Mütəxəssislər bunlar-
dan hansısa birinin şansının yüksək 
olduğu fikrində deyillər. Əksinə, Aİ-
ni beynəlxalq geosiyasi kontekstdə 
nəzərdən keçirdikdə, daha çox müm-

kün təhlükələrdən bəhs edirlər.
Həmin çərçivədə Aİ-ABŞ, 

Aİ-Çin, Aİ-Rusiya və Aİ-Türkiyə  
münasibətlərinin təhlili olduqca ma-
raqlıdır. Ekspertlər bu böyük güclərin 
hər biri ilə Aİ-nin fərqli münasibətlər 
qurmalı olduğu tezisini irəli sürürlər. 
Məsələn, ənənəvi olaraq əsas strateji 
tərəfdaş kimi təqdim olunan ABŞ 
ilə əməkdaşlığa ciddi yer ayrılır. 
Eyni zamanda, Vaşinqtonun Avro-
panı "təcrid siyasəti"ndən narahatlıq 
da ifadə olunur. Amerikanın Çinə 
üz tutması nəticəsində Transatlan-
tik məkanda geosiyasi qüvvələr 
nisbətinin dəyişəcəyindən ehtiyat 
edilir.

Buna baxmayaraq, qlobal 
dünya gücü kimi qəbul edilən Çinlə 
əməkdaşlığa xüsusi önəm verilir.

Maraqlıdır ki, Rusiyanı ekspertlər 
yalnız regional lider keyfiyyətində 
qəbul edir və onu Ukrayna faktoru ilə 
sıx əlaqədə nəzərdən keçirirlər.

Nəhayət, Qərb ekspertləri 
Aİ-Türkiyə münasibətlərinə xüsusi 
diqqət yetiriblər. Onlar Türkiyəni 
özünü təsdiqləmiş "regional hege-
mon" kimi qiymətləndirir və Ankara 
ilə əməkdaşlığın inkişaf etdirilməsini 
zəruri hesab edirlər.

Beləliklə, Darendorf Forumu üçün 
hazırlanmış hesabat göstərir ki, indiki 
mərhələdə ekspertlər Aİ-nin gələcəyi 
ilə bağlı fərqli ssenarilərdən bəhs 
edirlər. Onlar həm təşkilat daxilində, 
həm də xarici siyasət sahəsində möv-
cud olan ziddiyyətləri təhlil edərək 
Avropa İttifaqının müxtəlif formalarda 
transformasiyasının mümkünlüyünü 
proqnozlaşdırırlar. Belə çıxır ki, Aİ 
vacib dəyişikliklər ərəfəsindədir, 
lakin bunun konkret ifadəsi ilə bağlı 
mütəxəssislər arasında vahid mövqe 
yoxdur.

Kamal ADIGÖZƏLOV

Avropa İttifaqının gələcəyi: 
Darendorf Forumunun fərqli ssenariləri


